
ERABAKIA, NAFARROAKO FORU ERAENTZA BERREZARRI ETA HOBETZEARI BURUZKO ABUZTUAREN 10EKO 13/1982 LEGE ORGANIKOA ERREFORMATZEKO EKIMENA NEGOZIATZEKO BATZORDEAK HARTUA, TRAFIKOARI, IBILGAILU MOTORDUNEN ZIRKULAZIOARI ETA BIDE SEGURTASUNARI BURUZKOA.


Honako Erabaki hau hartu du Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoa erreformatzeko ekimena negoziatzeko batzordeak:

1. 2024ko otsailaren 28an, Nafarroako Gobernuak erabaki zuen Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoa erreformatzeko ekimena abiatzea, bere gain hartzeko trafikoaren, ibilgailu motordunen zirkulazioaren eta bide segurtasunaren arloko eskumena.

Abuztuaren 10eko 13/1982 Lege Organikoak 71. artikuluan arautzen du lege organiko hori erreformatzeko prozedura, eta xedatzen du ezen, behar diren negoziazioak egin ondotik, Foru Diputazioak eta Espainiako Gobernuak, bat etorriz, erreformarako proposamena aurkeztuko dutela, eta hura Nafarroako Parlamentura eta Gorte Nagusietara eramanen, onets dezaten lege organiko hori onesteko erabili zen prozedura berari jarraikiz.

2. Honako hauek izendatu dira Nafarroako Gobernuaren ordezkari, Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoa erreformatzeko ekimena negoziatzeko, trafikoari, ibilgailu motordunen zirkulazioari eta bide segurtasunari dagokienez:

· Félix Taberna Monzón jauna, lehen lehendakariorde eta Lehendakaritza eta Berdintasuneko kontseilaria.
· Ana Ollo Hualde andrea, bigarren lehendakariorde eta Memoria eta Bizikidetzako, Kanpo Ekintzako eta Euskarako kontseilaria.
· Begoña Alfaro García andrea, hirugarren lehendakariorde eta Etxebizitzako, Gazteriako eta Migrazio Politiketako kontseilaria.
· Joseba Asiain Albisu jauna, Lehendakaritzako, Gobernu Irekiko eta Nafarroako Parlamentuarekiko Harremanetako zuzendari nagusia, batzordeko idazkari lanak eginen dituena.

3. Honako hauek izendatu dira Espainiako Gobernuaren ordezkari, Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoa erreformatzeko ekimena negoziatzeko, trafikoari, ibilgailu motordunen zirkulazioari eta bide segurtasunari dagokienez:

· Ángel Víctor Torres Pérez jauna, Lurralde Politikako eta Memoria Demokratikoko ministroa.
· Arcadi España García jauna, Lurralde Politikako estatu-idazkaria.
· Miryam Álvarez Páez andrea, Lurralde Koordinazioko idazkari nagusia.
· Alicia Echeverría Jaime andrea, Gobernuaren ordezkaria Nafarroako Foru Komunitatean.
· Alejandra del Río Novo andrea, Autonomia eta Toki Lankidetzako zuzendari nagusia; idazkari lanak eginen ditu Espainiako Gobernuaren aldetik.

4. Nafarroako Gobernuak eta Espainiako Gobernuak, behar diren negoziazioak egin ondotik, eta bat etorriz, jarraian hitzez hitz jasotako erreforma-proposamena egiten dute, gerora Nafarroako Parlamentuak eta Gorte Nagusiek onets dezaten.

Iruñean, 2024ko apirilaren 23an

LEGE ORGANIKOAREN PROIEKTUA, ALDATZEKOA ABUZTUAREN 10EKO 13/1982 LEGE ORGANIKOA, NAFARROAKO FORU ERAENTZA BERREZARRI ETA HOBETZEARI BURUZKOA, TRAFIKOARI, IBILGAILU MOTORDUNEN ZIRKULAZIOARI ETA BIDE SEGURTASUNARI DAGOKIENEZ

ZIOEN AZALPENA

[bookmark: _Hlk164185068]Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoaren helburua da, 3. artikuluaren arabera, batasun konstituzionalarekin bateragarriak diren ahalmen eta eskumen guztiak Nafarroako foru araubidean sartzea, eta Nafarroako foru araubidearen ahalmen eta eskumen bereki guztiak bermatzea.

Abuztuaren 10eko 13/1982 Lege Organikoaren 2. artikuluak ezartzen duenez, botere publikoek Nafarroako Foru Komunitatearen jatorrizko eskubide historikoak errespetatu eta babestuko dituzte, 1839ko urriaren 25eko Legeari, 1841eko abuztuaren 16ko Lege Itunduari, abuztuaren 10eko 13/1982 Lege Organikoari eta Espainiako Konstituzioari jarraikiz, haren lehen xedapen gehigarriaren lehenbiziko paragrafoan ezarritakoaren arabera.

Abuztuaren 10eko 13/1982 Lege Organikoaren lehenengo xedapen gehigarriak ezartzen du ezen lege organiko horretan ezarritako araubidea onartzeak ez dakarrela Nafarroari dagozkiokeen beste eskubide jatorrizko eta historikoei uko egitea, eta eskubide horiek ordenamendu juridikoan sartuko direla, kasua bada, 71. artikuluan ezarritakoaren arabera. Artikulu horretan jotzen da ezen, foru araubidearen izaera juridikoa dela-eta, Foruaren Hobekuntza aldaezina dela alde bakarrak erabakita, eta zehazten du zein den Hobekuntza erreformatzeko prozedura.

Bestalde, abuztuaren 10eko 13/1982 Lege Organikoaren 49.3 artikuluak ezartzen duenez, trafikoari eta zirkulazioari dagokien guztian, Nafarroak gaur egun dituen ahalmen eta eskumenak osoki atxikiko ditu. Halaber, 51.1 artikuluaren arabera, Foruzaingoaren araubidearen arauketa Nafarroari dagokio, eta, Foru Diputazioaren agintaritza gorenaren pean, gaur egun dituen eginkizunak betetzen segituko du.

[bookmark: _Hlk163720399][bookmark: _Hlk164185657]Alde horretatik, eta Nafarroako Foru Komunitateak berriro balia ditzan, erabat balia ere, trafikoaren, ibilgailu motordunen zirkulazioaren eta bide segurtasunaren arloko eginkizunak, bidezkoa da Nafarroako Foru Komunitateak bere gain hartzea trafikoa zaintzeko eta kontrolatzeko eskumena, Nafarroako Foru Komunitatearen lurraldearen barruan.

Horiek horrela, Nafarroako Gobernuak erreforma-ekimena sustatu eta dagozkion negoziazioak egin ondoren, Nafarroako eta Espainiako gobernuek, ados jarrita, abuztuaren 10eko 13/1982 Lege Organikoa erreformatzeko proposamena aurkeztu dute, eta hura Nafarroako Parlamentura eta Gorte Nagusietara eraman, onets dezaten lege organiko hori onesteko erabili zen prozedura berari jarraikiz.

Artikulu bakarra. Nafarroako Foru Eraentza Berrezarri eta Hobetzeari buruzko abuztuaren 10eko 13/1982 Lege Organikoaren aldaketa.

Honela aldatzen da abuztuaren 10eko 13/1982 Lege Organikoa, Nafarroako Foru Eraentza Berrezarri eta Hobetzeari buruzkoa:

Bat. 49. artikuluko 3. apartatuak testu hau izanen du:

«3. Nolanahi ere, aurreko apartatuek aipatzen dituzten gaietan, Nafarroak gaur egun dituen ahalmen eta eskumenak osoki atxikiko ditu.

Bere foru araubidearen eta lege organiko honetan xedatutakoaren arabera, Nafarroari dagozkio, trafikoaren, ibilgailu motordunen zirkulazioaren eta bide segurtasunaren arloan, Estatuko legeria betearazteko eskumena eta trafikoa zaintzeko eta kontrolatzeko eginkizunak, orain arte atxiki dituen ahalmenez eta eskumenez gain».

Bi. 51. artikuluaren 2. apartatuari beste paragrafo bat gehituko zaio, hirugarrena. Honako testu hau izanen du:

«Trafikoari, ibilgailu motordunen zirkulazioari eta bide segurtasunari dagokienez, Foruzaingoaren eskumenak 49.3 artikuluan xedatutakoarekin bat arautuko dira».

Azken xedapena. Indarra hartzea.

Lege organiko honek Estatuko Aldizkari Ofizialean argitaratua izan eta biharamunean hartuko du indarra. 

